
Minnisblað 
 

Til: Borgarráðs 

Frá: Fjármálastjóra 

 

Efni: Lífeyrismál 

1. Lagabreytingar á A-deild LSR 

Fyrir jól samþykkti Alþingi breytingar á lagaákvæðum um A-deild Lífeyrissjóðs starfsmanna ríkisins. 

Breytingarnar fela í sér að tekið verði upp aldurstengt réttindakerfi hjá deildinni þann 1. júní nk. í stað 

jafnrar ávinnslu réttinda yfir starfsævina og að lífeyristökualdur verði hækkaður úr 65 árum í 67 ár. 

Virkum sjóðfélögum verður bættur sá munur sem er á réttindum skv. væntanlegu kerfi og gildandi 

kerfi gegnum svokallaðan lífeyrisauka og er lífeyrisaukinn fjármagnaður með 106,8 ma.kr. framlagi úr 

ríkissjóði í sérstakan lífeyrisaukasjóð. Lífeyrissjóðnum ber að reikna lífeyrisauka hvers og eins 

sjóðfélaga til réttinda mánaðarlega frá og með lokum árs 2017, sbr. eftirfarandi: 

 „Ríkissjóður skal eigi síðar en 31. desember 2016 greiða 106,8 milljarða kr. framlag til A-deildar 
Lífeyrissjóðs starfsmanna ríkisins sem ætlað er til þess að standa undir lífeyrisauka til sjóðfé-
laga sem rétt eiga á honum skv. 2. og 3. mgr. Framlagið er ákvarðað á grundvelli trygginga-
fræðilegrar stöðu A-deildar í lok september 2016 og miðað er við lífslíkur byggðar á reynslu 
áranna 2010–2014. Greiðsla framlagsins er bundin því skilyrði að tekin verði upp í A-deild 
aldurstengd réttindaávinnsla og 67 ára lífeyristökualdur. 
     Lífeyrisauki er sá mismunur sem er á annars vegar réttindum sjóðfélaga samkvæmt jafnri 
réttindaávinnslu og 65 ára lífeyristökualdri og hins vegar réttindum sjóðfélaga samkvæmt 
aldurstengdri réttindaávinnslu og 67 ára lífeyristökualdri. Lífeyrisaukann skal reikna mánaðar-
lega til réttinda hjá sjóðfélaga. Þó er sjóðnum heimilt að færa lífeyrisauka til réttinda vegna 
ársins 2017 í lok þess árs.“ (sbr. 1. og 2. mgr. b. liðar 7. gr. laga nr. 127/2016) 

Almennt eru það sjóðfélagar sem hafa verið virkir greiðendur síðustu 12 mánuði fyrir gildistöku nýrra 

samþykkta A-deildar sem ávinna sér rétt til lífeyrisauka meðan þeir greiða enn til deildarinnar og 

starfa hjá ríki eða sveitarfélögum. Falli iðgjaldagreiðslur sjóðfélaga niður til lengri tíma en tólf mánaða 

fellur réttur hans til frekari lífeyrisauka niður. 

Ríkissjóður greiðir einnig 8,4 ma.kr. í sérstakan varúðarsjóð sem nýta má til að styðja við lífeyris-

aukasjóð ef staða hans kallar á það. Komið getur til endurgreiðslu þessara fjármuna til ríkissjóðs að 

hluta eða heild ef ekki reynist þörf fyrir þá. Á móti getur endurskoðun á forsendum við ákvörðun 

lífeyrisaukasjóðs, t.d. hvað varðar lífslíkur, kallað á frekari aðgerðir til að tryggja markmið um jafn 

verðmæt réttindi sjóðfélaga. 

 „Ríkissjóður skal fyrir 31. desember 2016 leggja til 8,4 milljarða kr. í sérstakan varúðarsjóð og 
skal höfuðstóll hans varðveittur og ávaxtaður af lífeyrissjóðnum. Varúðarsjóður skal aðgreindur 
frá öðrum fjármunum sem A-deild Lífeyrissjóðs starfsmanna ríkisins fer með og telst ekki með í 
reiknaðri hreinni eign til greiðslu lífeyris. Árleg ávöxtun varúðarsjóðs er lögð við höfuðstól 
hans.  

Ráðherra skal skipa þrjá fulltrúa og BSRB, Bandalag háskólamanna og Kennarasamband 
Íslands þrjá fulltrúa í matshóp sem yfirfer tryggingafræðilega stöðu og ákveður hvort skilyrði 
fyrir ráðstöfun fjármuna úr varúðarsjóði eru uppfyllt. Komist matshópur ekki að niðurstöðu um 
nýtingu varúðarsjóðsins skulu aðilar velja sameiginlegan oddamann sem tekur þá sæti í 
matshópnum. 

 Leggja skal mat á stöðu lífeyrisaukasjóðs: 
a. Sé tryggingafræðileg staða lífeyrisaukasjóðs samkvæmt árlegu mati neikvæð um 10% 

eða meira í fimm ár eða hafi hún haldist neikvæð um a.m.k. 5% samfellt í meira en tíu 
ár skal leggja höfuðstól varúðarsjóðsins í heild eða að hluta við eignir lífeyrisaukasjóðs, 
í báðum tilvikum þar til að neikvæðu 5% viðmiði er náð, og fjármunirnir nýttir til að 
mæta skuldbindingum hans. 

b. Að tuttugu árum liðnum frá stofnun varúðarsjóðs skal leggja höfuðstól hans í heild eða 
að hluta við eignir lífeyrisaukasjóðs að því marki sem þörf er á til að tryggingafræðileg 
staða hans verði jákvæð um a.m.k. 2,5%. Það sem eftir kann að standa af höfuðstóli 
varúðarsjóðs skal endurgreiða ríkissjóði nema ríkið telji að sérstök rök séu fyrir því að 
ráðstafa eftirstöðvunum til lífeyrisaukasjóðs eða A-deildar. 

c. Komi í ljós að varúðarsjóðurinn geti ekki staðið við hlutverk sitt, þ.e. ef eign sjóðsins 
dugir ekki til að styðja þannig við lífeyrisaukasjóð að komist verði hjá skerðingu á 
greiðslum úr honum, skulu launagreiðendur taka upp viðræður við heildarsamtök 
opinberra starfsmanna um hvernig við því verði brugðist. Í þeim viðræðum skal lagt 
mat á hvort þær tryggingafræðilegu forsendur sem byggt er á við ákvörðun á framlagi í 
lífeyrisaukasjóð, svo sem forsendur varðandi útreikning á lífslíkum, hafi leitt til vanmats 
á fjárþörf sjóðsins. Verði það niðurstaðan skal brugðist við því þannig að markmið um 
jafn verðmæt réttindi sjóðfélaga séu tryggð.“ (sbr. c. lið 7. gr. laga nr. 127/2016) 

Loks fylgir framangreindum kerfisbreytingum að ríkissjóður greiði 10,4 ma.kr. framlag til A-deildar 

LSR til að koma áfallinni stöðu deildarinnar í jafnvægi. Um leið verður óbeinni bakábyrgð ríkis og 

sveitarfélaga á skuldbindingum A-deildar LSR í formi breytilegra iðgjalda aflétt. Þannig kann í 

framtíðinni að koma til breytinga á áunnum réttindum sjóðfélaga, annað hvort til hækkunar eða 

lækkunar, ef þær forsendur sem gert er ráð fyrir við framangreint uppgjör, m.a. um ávöxtun, ganga 

ekki eftir. Þetta á ekki við um þá sjóðfélaga sem verða orðnir 60 ára fyrir gildistöku nýrra samþykkta 

A-deildar 1. júní nk.  

Samanteknar fjárhagslegar ráðstafanir vegna A-deildar LSR eru því þær að ríkissjóður leggur deildinni 

til 117,2 milljarða til að fjármagna lífeyrisaukasjóð og til að mæta halla á áfallinni stöðu deildarinnar. 

Jafnframt leggur ríkissjóður til 8,4 milljarða í sérstakan varúðarsjóð vegna lífeyrisauka. Samkomulag 

hefur verið undirritað milli fjármála- og efnahagsráðherra f.h. ríkisins og lífeyrissjóðsins um 

fyrirkomulag á þessum greiðslum. 

Þessar breytingar á A-deild LSR varða borgarsjóð með beinum hætti þar sem þær leiða til þess að ekki 

verða hækkanir á mótframlögum launagreiðanda í A-deild LSR eins og annars blasti við s.s. vegna 

grunnskólakennara. 

2. Breytingar á A-deild Brúar lífeyrissjóðs (LSS) 

Í nýsamþykktum lögum er gert ráð fyrir að eftirfarandi bráðabirgðaákvæði verði bætt við lög um 

skyldutryggingu lífeyrisréttinda og starfsemi lífeyrissjóða nr. 129/1997 m.s.br. 

 „Þrátt fyrir ákvæði 39. gr. skal iðgjald launagreiðenda til lífeyrissjóða á opinberum 
vinnumarkaði vera 11,5% vegna Lífeyrissjóðs starfsmanna ríkisins og 12% vegna A-deildar 
Brúar lífeyrissjóðs fram til 1. júní 2017 og 11,5% frá 1. júní 2017 þar til um annað hefur verið 
samið í kjarasamningi.  

Stjórn Brúar lífeyrissjóðs skal fyrir 1. júní 2017 aðlaga samþykktir A-deildar sjóðsins með 
sama hætti og kveðið er á um í ákvæði til bráðabirgða VIII í lögum um Lífeyrissjóð starfsmanna 
ríkisins eftir því sem við getur átt, þar á meðal hvað lífeyristökualdur, aldurstengda réttinda-
ávinnslu, lífeyrisaukasjóði og varúðarsjóði varðar, sbr. ákvæði til bráðabirgða IX–XIV í lögum 
um Lífeyrissjóð starfsmanna ríkisins.“ (sbr. b. lið 9. gr. laga nr. 127/2016) 

Þannig varðar breytingin á lögum um Lífeyrissjóð starfsmanna ríkisins með sama hætti A-deild Brúar 

lífeyrissjóðs sem fær að starfa með óbreyttu sniði til loka maí 2017 en frá 1. júní tekur við nýtt 

réttindakerfi sem fellur að öllu leyti undir ákvæði laga um skyldutryggingu lífeyrisréttinda og deildin 

kemur til með að starfa án sérstakrar ábyrgðar launagreiðenda. 

Þetta kallar á miklu vinnu á vettvangi Brúar við að meta framlag launagreiðenda í lífeyrisaukasjóð 

Brúar út frá sömu leikreglum og gilda hjá A-deild LSR. Ákveðið flækjustig kann að tengjast skiptingu 

skuldbindinga milli launagreiðenda sem þarf að leysa, m.a. vegna stofnana og félaga sem ekki eru 

lengur starfandi eða greiðandi í sjóðinn. Þá þarf ennfremur að meta framlag hvers launagreiðanda í 

varúðarsjóð út frá sömu leikreglum og gilda hjá A-deild LSR. Þegar þessi vinna er afstaðin verður að 

gera samkomulag milli hvers launagreiðanda og lífeyrissjóðsins um framlag viðkomandi launa-

greiðanda og greiðsluform til að fjármagna lífeyrisauka núverandi sjóðfélaga sem eru á ábyrgð launa-

greiðandans og til að mæta halla á stöðu sjóðsins vegna þeirra. Þá verður að semja um hvert verður 

mótframlag í A-deild Brúar frá og með 1. júní nk. en í framangreindu bráðabirgðaákvæði felst að 

framlagið verði 11,5% þar til um annað hefur verið samið. 

Loks er ljóst að sú vinna sem fylgir mati á rétti til lífeyrisauka, mánaðarlegum útreikningi hans til 

réttinda og utanumhaldi um hann kemur til með að skapa umtalsvert flækjustig í rekstri 

lífeyrissjóðsins um ókomna tíð, eins og m.a. tryggingastærðfræðingur sjóðsins hefur bent á.  

 

3. Reglubundið mat á lífeyrisskuldbindingum Brúar og LsRb 

Brú lífeyrissjóður vill taka upp eigið mat á tryggingafræðilegri stöðu Brúar og Lífeyrissjóðs 

starfsmanna Reykjavíkurborgar (LsRb), bæði áföllnum og framtíðarskuldbindingum, og mat á stöðu 

fjármögnunar þeirra. Þetta mat yrði unnið reglubundið yfir árið og myndi t.d. þýða að staða 

lífeyrisskuldbindingar og nauðsynleg gjaldfærsla lífeyrisskuldbindingar hjá borgarsjóði lægi nokkuð 

ljós fyrir í byrjun hvers árs. Fjármálaskrifstofa mun koma að þessu verkefni með lífeyrissjóðnum og er 

sú vinna að hefjast.  

4. Tenging LV skuldabréfa við ófjármagnaðar lífeyrisskuldbindingar 

Borgarsjóður og aðrir launagreiðendur skulu skv. 22. gr. samþykkta Lífeyrissjóðs starfsmanna Reykja-

víkurborgar (LsRb) endurgreiða sjóðnum mánaðarlega ákveðinn hundraðshluta (nú 69%) af lífeyris-

greiðslum vegna óuppgerðra skuldbindinga. Hundraðshlutinn er ákvarðaður á grundvelli trygginga-

fræðilegs mats á stöðu sjóðsins og er þessum greiðslum ætlað að brúa það bil sem er á milli metinnar 

lífeyrisskuldbindingar sjóðsins og eigna hans. 

Þegar skuldabréf borgarsjóðs vegna sölu á hlut í Landsvirkjun voru lögð inn í LsRb voru þau ekki nýtt 

til uppgjörs á tilteknum skuldbindingum sjóðsins og bréfin hafa því ekki haft áhrif til lækkunar á stofni 

til endurgreiðslum borgarsjóðs skv. 22. gr. samþykkta lífeyrissjóðsins. Skv. mati trygginga-

stærðfræðings frá lokum árs 2015 leiðir óbreytt tilhögun endurgreiðslna til offjármögnunar á 

heildarskuldbindingum sjóðsins sem nemur 16,5 ma.kr., þ.e. gert er ráð fyrir að 16,5 ma.kr. að núvirði 

verði eftir í lífeyrissjóðnum þegar allar lífeyrisgreiðslur hafa verið inntar af hendi, að teknu tilliti til 

forsenda um lengingu meðalævi næstu áratugina. Með því að nýta Landsvirkjunarbréfin til uppgjörs á 

hluta skuldbindinga LsRb munu endurgreiðslur borgarsjóðs lækka og þær koma til með að 

samræmast betur mati á lífeyrisgreiðslum sjóðsins til framtíðar. Fjármálaskrifstofa mun koma að 

þessu verkefni fyrir hönd borgarinnar og í framhaldinu verður niðurstaðan borin undir borgarráð. 

Framangreind ráðstöfun mun hafa jákvæð áhrif á sjóðstreymi borgarsjóðs vegna lægri endurgreiðslna 

á lífeyri til LsRb. Til skamms tíma hefur ráðstöfunin lítil áhrif á gjaldfærslu lífeyrisskuldbindingar í 

rekstri borgarsjóðs en til lengri tíma geta áhrifin orðið þónokkur þar sem lægri endurgreiðslur þýða 

að hraðar gengur á eignir sjóðsins. Þar með verður árleg ávöxtun lífeyrissjóðsins minni sem hefur 

neikvæð áhrif á gjaldfærslu lífeyrisskuldbindingar að öðru óbreyttu. Mikilvægt verður að leggja mat á 

þessi áhrif til skemmri og lengri tíma í vinnunni sem framundan er og leggja þetta mat til grundvallar 

ákvörðun um hvort taka eigi Landsvirkjunarbréfin til uppgjörs á hluta óuppgerðra skuldbindinga 

borgarsjóðs gagnvart LsRb. 

